
ABSTRAK 

 
 

 Corak pergerakan pejalan kaki di dalam kawasan pusat bandar dipengaruhi 

oleh pelbagai faktor. Di antaranya ialah hala tuju, motivasi, keselesaan, keselamatan 

dan banyak lagi faktor penyumbang yang memberi kesan terhadap corak pergerakan 

pejalan kaki. Nodus atau tumpuan utama seperti Kompleks Kastam dan Imigresen di 

Johor Bahru adalah di antara satu faktor lagi yang memberi kesan ke atas corak 

pergerakan pejalan kaki. Elemen nodus adalah tumpuan utama yang menarik pejalan 

kaki untuk berjalan ke arahnya. Oleh itu, apabila nodus Kompleks Kastam dan 

Imigresen Johor Bahru berpindah pada tahun 2009, terdapat pelbagai rungutan 

terutamanya dari pihak peniaga di Jalan Wong Ah Fook mengenai kekurangan 

jumlah pejalan kaki. Perpindahan nodus telah menyebabkan perubahan terhadap 

pergerakan hala tuju pejalan kaki dan ini telah dikatakan menggugat perniagaan 

mereka. Objektif kajian ini adalah bagi mengenal pasti keadaan perniagaan di Jalan 

Wong Ah Fook sebelum dan selepas Kompleks Kastam dan Imigresen dipindahkan. 

Kajian sejarah kawasan perniagaan Jalan Wong Ah Fook dianalisis bagi memahami 

perubahan yang berlaku. Objektif analisis ini dijalankan adalah bagi mengenal pasti 

jumlah perniagaan yang menurun di dalam kawasan kajian  selepas nodus Kompleks 

Kastam dan Imigresen berpindah. Objektif yang kedua adalah bagi mengkaji kesan 

nodus ke atas corak pergerakan pejalan kaki dan daya tarikan kawasan perniagaan di 

Jalan Wong Ah Fook. Pemerhatian dijalankan ke atas pejalan kaki di laluan nodus 

yang menjadi tumpuan utama pejalan kaki bagi mengetahui jumlah pejalan kaki dan 

corak pergerakan pejalan kaki. Tujuan pengiraan jumlah pejalan kaki ini adalah 

mendapatkan data kuantitatif yang perlu bagi analisis perbandingan jumlah pejalan 

kaki di antara tahun 2008 dan 2011. Ini adalah bagi mengetahui perbezaan jumlah 

pejalan kaki sebelum dan selepas nodus berpindah ke kawasan yang lain. Hasil dari 

pemerhatian mendapati perpindahan nodus memberi kesan ke atas arah tuju pejalan 

kaki kerana majoriti pejalan kaki bergerak ke arah nodus. Temuramah dijalankan ke 

atas pejalan kaki bagi meningkatkan pemahaman pengkaji mengenai arah perjalanan  

pejalan kaki di Jalan Wong Ah Fook. Kepentingan menjalankan temuramah adalah 

mendapatkan data kualitatif iaitu pendapat pejalan kaki mengenai perpindahan nodus 

Kompleks Kastam dan Imigresen dan arah tuju mereka. Temuramah juga turut 

dijalankan ke atas peniaga-peniaga. Hasil dari temuramah yang dijalankan mendapati 

terdapat perniagaan yang tidak bergantung kepada bilangan pejalan kaki yang lalu 

lalang dan tidak mengalami kesan negatif akibat perpindahan nodus. Kesimpulannya, 

walaupun secara kuantitatif bilangan perniagaan yang ditutup adalah rendah, secara 

kualitatif kajian mendapati nodus membentuk corak pergerakan pejalan kaki namun 

tidak menjejaskan kesemua jenis perniagaan.  

     ABSTRACT 

 

 

 Pedestrian movement patterns in a city are influenced by various factors 

including direction, motivation, comfort and safety. Node or focus, for this case 

study, Customs and Immigration Complex in Johor Bahru is one other factor that 

affects the pattern of pedestrian movement. Nodes related theories are important in 

understanding the impact of nodes towards pedestrians and businesses. Nodes are the 

main focus for the pedestrian to walk. When Customs and Immigration Complex was 

transferred to a new site in 2009, there were numerous complaints, especially from 

the business owners at Jalan Wong Ah Fook on the number of pedestrian passing by 

their shops. The transfer of the node caused changes in the direction of pedestrian‟s 

movement and was said to affect their business. Therefore, the objective of this study 

is to identify the business condition at Jalan Wong Ah Fook, before and after the 

Customs and Immigration Complex transfer. The historical fact of the business 

district at Jalan Wong Ah Fook was analyzed to understand the changes. The 

objective of this analysis was to identify the decrease in the number of businesses 

within the study area after the transfer of the node to other location. The second 

objective is to study the impact on the movement patterns towards pedestrians and to 

the attractiveness of the business district along Jalan Wong Ah Fook. The number of 

pedestrians and their movement patterns were investigated. The purpose was to 

analyse the number of pedestrians between the years 2008 and 2011. This is to find 

the differences before and after the nodes transfer. From the observations, it was 

found that the transfer of node gives impact on the direction of the pedestrian flow 

because the majority of pedestrians move towards the node. Therefore, businesses 

that are not located along pedestrian movement have less pedestrians passing by. 

Interviews were conducted to enhance the understanding on the direction of 

pedestrian in Jalan Wong Ah Fook. The importance of conducting interviews was to 

obtain qualitative data and opinion directly from the pedestrians on the impact of the 

nodes transfer. Interviews were also conducted on businesses owners within the 

study area to find out their opinion. Results from the interviews showed that 

businesses that do not depend on pedestrians are less affected by the transfer. In 

conclusion, it was found that the number of businesses closure is low and the 

location of nodes effect the pedestrian movement patterns, but does not affect all 

types of businesses.  

 BAB 1 

 

 

 

 

PENDAHULUAN 

 

 

 

 

1.1 Pengenalan 

 

 

Malaysia mensasarkan peningkatan perbandaran yang tinggi selaras dengan 

wawasan negara untuk mencapai status negara maju pada tahun 2020.  Ibrahim 

(1995) menyatakan, pembandaran adalah satu proses perubahan yang tidak dapat 

dielakkan bagi sebuah negara membangun seperti Malaysia. Pembangunan baru 

dalam kawasan bandar adalah sebahagian dari proses perubahan tersebut. Ini 

termasuklah meningkatkan taraf infrastruktur pembangunan serta pembangunan 

semula bangunan-bangunan lama.   

 

 

Pembangunan semula kawasan pusat bandar yang telah berusia dan tepu 

harus mengambil kira pembangunan sedia ada seperti komuniti setempat, sistem 

pengangkutan dan juga aksesibiliti. Keseimbangan pembangunan haruslah dititik 

beratkan agar pembangunan baru tidak mengganggu sistem sedia ada. Aspek fizikal 

dan aspek sosial haruslah dilihat dalam setiap perancangan dalam bandar (Ibrahim, 

1995). Pengimbangan kedua-dua aspek ini mengelakkan berlakunya masalah-

masalah seperti jurang perbezaan antara wilayah, ketidak seimbangan ekonomi serta 

kepincangan perancangan guna tanah.  Ketidak seimbangan ekonomi ini turut 

merujuk kepada kemerosotan perniagaan. Ini termasuklah, memastikan 

keseimbangan pembangunan baru terhadap pembangunan sedia supaya tidak 



2 

terkesan akibat pembangunan semula yang melibatkan perpindahan, pengubahan, 

penjanaan dan juga pembukaan kawasan baru. 

 

 

Kesan perubahan pembangunan termasuklah ke atas manusia sendiri. 

Kegagalan mengimbangi pembangunan serta keperluan manusia akan 

mengakibatkan pembangunan yang disediakan tidak dapat dinikmati dengan baik 

oleh manusia. Ini termasuklah kesan terhadap corak pergerakan manusia. Islam turut 

menitik beratkan unsur keseimbangan dan kesederhanaan. Unsur ini boleh dilihat 

melalui perancangan pembangunan yang seimbang sepertimana yang diadaptasi oleh 

Jabatan Perancangan Bandar Malaysia melalui Total Planning Doctrine. Kegagalan 

perancangan dengan seimbang akan menyebabkan sesebuah kawasan yang dirancang 

itu mundur dan merosot. 

 

 

Perpindahan Kompleks Kastam dan Imigresen di bandaraya Johor Bahru 

adalah satu bentuk perubahan pembangunan dalam kawasan bandar. Perpindahan 

tersebut adalah perlu kerana kesesakan lalu lintas dan kepadatan orang ramai di 

Kompleks Kastam dan Imigresen yang lama. Selain berfungsi sebagai pusat transit, 

kompleks tersebut juga merupakan satu elemen tarikan kepada bandar Johor Bahru 

dan kawasan sekitarnya. Elemen tarikan yang dikenali sebagai nodus menyebabkan 

kawasan perniagaan di sekitar kompleks tersebut membangun dan maju. Maka, 

apabila perpindahan Kompleks Kastam dan Imigresen berlaku pada tahun 2009, 

sudah pasti memberi kesan baik positif ataupun negatif ke atas kawasan sekitaranya 

dan juga kepada bandaraya Johor Bahru. Kajian ini penting bagi melihat samada 

perpindahan Kompleks Kastam dan Imigresen memberi kesan ke atas kawasan 

perniagaan terutamanya yang terletak berhampiran dengan lokasi kawasan lama 

kompleks tersebut. Bagaimanakah kompleks tersebut memberi kesan ke atas 

kawasan perniagaan? Adakah perpindahan nodus tersebut memberi kesan ke atas 

pejalan kaki? Maka kajian ini ingin mengkaji bagaimanakah perpindahan Kompleks 

Kastam dan Imigresen yang juga merupakan nodus memberi kesan ke atas 

pergerakan pejalan kaki dan juga perniagaan di Jalan Wong Ah Fook. Berikut 

merupakan persoalan-persoalan kajian yang ingin dikaji di dalam kajian ini: 

1.2 Persoalan Kajian 

 

Berikut adalah persoalan-persoalan yang ingin dijawab dalam kajian ini: 

 

 

a. Bagaimanakah keadaan kawasan perniagaan dan pergerakan pejalan 

kaki di Jalan Wong Ah Fook sebelum dan selepas nodus iaitu 

Kompleks Kastam dan Imigresen dipindahkan? 

 

 

b. Adakah terdapat perbezaan terhadap jumlah perniagaan dan halatuju 

pergerakan pejalan kaki selepas nodus iaitu Kompleks Kastam dan 

Imigresen di pindahkan? 

 

 

c. Bagaimanakah nodus, pejalan kaki dan perniagaan saling berhubung? 

 

 Persoalan-persoalan di atas akan dijawab melalui objektif-objektif yang 

ditetapkan seperti berikut: 

   

 

 

 

1.3 Objektif Kajian 

 

 

Maka, menjawab penyataan masalah objektif kajian dibentuk seperti berikut: 

 

1. Mengenal pasti keadaan perniagaan di Jalan Wong Ah Fook sebelum 

dan selepas Kompleks Kastam dan Imigresen di pindahkan. 

 

 

2. Mengkaji kesan nodus ke atas corak pergerakan pejalan kaki dan daya 

tarikan kawasan perniagaan di Jalan Wong Ah Fook. 

1.4 Skop Kajian 

 

Skop kajian ini terbatas kepada aspek laluan pejalan kaki di kawasan 

perniagaan Jalan Wong Ah Fook pada tempoh 2007 sehingga 2011. Laluan pejalan 

kaki di Jalan Wong Ah Fook siap dibina pada tahun 2006 manakala Kompleks 

Kastam dan Imigresen dipindahkan pada tahun 2009. Menurut Marshall (1995), 

kawasan kajian tidak perlu terlalu besar kerana terbatas atas masa dan tenaga kerja. 

Penetapan kawasan yang lebih spesifik memudahkan pengkaji mendapatkan data 

yang tepat sewaktu menjalankan pengumpulan data di kawasan kajian.  

 

 

Kajian yang dijalankan oleh Yusef (2008) menyentuh tentang peranan yang 

dimainkan oleh jalan yang aktif bagi membangunkan kawasan bandar di Jalan Wong 

Ah Fook. Di antara peranan yang dinyatakan olehnya ialah kepentingan peranan 

pejalan kaki di Jalan Wong Ah Fook. Kajian Yusef (2008) adalah satu-satunya kajian 

yang dijalankan di Jalan Wong Ah Fook yang menyentuh tentang pejalan kaki. 

Kajian yang dijalankan oleh Rosmawati (2001) pula menyatakan pembangunan pusat 

membeli-belah bertumpu di kawasan pusat bandaraya Johor Bahru sekitar tahun 

2001.  Walaubagaimanapun, beliau mendapati terdapat lebihan ruang lantai pusat 

membeli-belah di Johor Bahru yang akhirnya menjadi terbiar seperti Plaza Best 

World, Pacific Mall dan Landmark Mall. Beliau menyatakan kegagalan pusat 

membeli-belah adalah kerana lokasi, kawasan tadahan, kemudahsampaian, 

kemudahan sokongan dan juga ciri-ciri pusat membeli-belah tersebut.  

 

 

 

 

1.5 Kepentingan Kajian 

 

 

Antara pihak yang mendapat kepentingan daripada kajian ini adalah: 

 

i. Majlis Bandaraya Johor Bahru (MBJB); 

ii. Pemilik perniagaan di Jalan Wong Ah Fook; 

iii. Ahli-ahli akademik serta pelajar Perancangan Bandar yang berminat. 

Oleh kerana pejalan kaki memainkan peranan penting bagi sebuah kawasan 

perniagaan, sudah pasti ia juga penting bagi pembangunan kawasan pusat bandar.  

Pihak yang berkenaan seperti Majlis Bandaraya Johor Bahru (MBJB) dapat 

menjalankan usaha ke atas pengubahan imej Jalan Wong Ah Fook sebagai pusat 

tumpuan perniagaan yang lebih maju dan terkenal. Ini kerana kawasan ini penuh 

dengan sejarah dan mempamerkan identitinya yang tersendiri.  Pihak MBJB dapat 

memanfaatkan kawasan ini sebagai salah satu kawasan pemangkin pembangunan 

pusat bandar dan kembali menghidupkan bandaraya Johor Bahru seiiring dengan 

pembangunan semasa di kawasan sekitarnya.   

 

 

 

 

1.6 Metodologi Kajian 

 

 

Tujuan metodologi kajian ini dijalankan adalah untuk menyediakan landasan 

kepada kajian ini agar teratur dan mencapai objektifnya. Oleh itu, kaedah yang tepat 

perlu digunakan agar dapat mencapai objektif-objektif yang telah ditetapkan 

berdasarkan penyataan masalah yang diutarakan di awal kajian ini. Berikut 

merupakan aturan metodologi kajian ini:  

 

 

 1.6.1 Peringkat Pertama : Kajian Awalan 

 

 

Pada peringkat ini, pengkaji perlu memahami isu dan permasalahan yang 

timbul dalam kajian ini. Pembacaan dan temuramah awal dijalankan supaya dapat 

memberi gambaran yang lebih jelas kepada pengkaji dalam menetapkan matlamat 

kajian.  

 

 

 1.6.2 Peringkat Kedua : Kajian Literatur  

 

 

Kajian literatur adalah penting dalam membentuk reka bentuk kajian ini. 

Pengkaji perlu mendalami teori perancangan kawasan perniagaan di pusat bandar, 

elemen nodus dan kesan pergerakan pejalan kaki ke atas perniagaan. Kepentingan 

memahami teori-teori ini penting bagi memahami kepentingan nodus yang menjadi 

tumpuan pejalan kaki yang seterusnya mencorak pergerakan pejalan kaki. Kajian 

teori mengupas bagaimana kepentingan pejalan kaki kepada perniagaan. 

 

 

 1.6.3 Peringkat Ketiga : Pengumpulan data dan Kawasan Kajian 

 

 

Pemahaman terhadap kawasan kajian adalah bagi mendalami sejarah 

kawasan perniagaan di Jalan Wong Ah Fook dan juga bandaraya Johor Bahru. Ini 

membolehkan pengkaji memahami perubahan pembangunan sebelum tahun 2009. 

Ianya turut membantu pengkaji memahami implikasi nodus iaitu Kompleks Kastam 

dan Imigresen terhadap pembangunan Jalan Wong Ah Fook dan Johor Bahru. 

Perubahan selepas perpindahan nodus adalah melalui pemerhatian dan juga 

temuramah dengan pejalan kaki dan peniaga-peniaga. Adalah wajar bagi kajian ini 

meneliti sejarah pembangunan perniagaan di Jalan Wong Ah Fook bagi memahami 

implikasi nodus iaitu kompleks tersebut ke atas kawasan perniagaan dan pejalan kaki 

di Jalan Wong Ah Fook. Pengkaji menjalankan pemerhatian secara terus iaitu Direct 

Observation bagi memahami corak pergerakan pejalan kaki di Jalan Wong Ah Fook. 

Kemudian, temuramah dijalankan ke atas pejalan kaki bagi mengesahkan 

pemerhatian yang dijalankan. Temuramah yang dijalankan ke atas peniaga-peniaga 

pula adalah bagi mengetahui keadaan perniagaan mereka sebelum dan selepas 

Kompleks Kastam dan Imigresen dipindahkan.   

 

 

 1.6.4 Peringkat Keempat : Analisis dan Penemuan 

 

 

Kajian yang dijalankan adalah berbentuk kajian kes (Case Study) iaitu 

terhadap perpindahan Kompleks Kastam dan Imigresen di Johor Bahru. Data jumlah 

pejalan kaki yang dikumpulkan oleh pengkaji akan dibandingkan dengan data jumlah 

pejalan kaki pada tahun 2008. Teknik perbandingan digunakan bagi melihat corak 

perubahan jumlah pejalan kaki sebelum dan selepas Kompleks Kastam dan 

Imigresen berpindah pada tahun 2009. Perbandingan keadaan sebelum dan selepas 

kompleks berpindah dapat menjelaskan kepentingan nodus iaitu Kompleks Kastam 

dan Imigresen terhadap pejalan kaki dan juga perniagaan disekitarnya. 

 1.6.5 Peringkat Kelima : Kesimpulan Kajian 

 

 

Peringkat terakhir kajian iaitu peringkat kelima ialah kesimpulan kajian.  

Peringkat ini juga akan merumuskan kajian dan memberi cadangan kepada kajian 

akan datang. 

 

 

 

 

1.7 Susun Atur Bab 

 

 

Bab 1 kajian akan menerangkan mengenai pengenalan kajian, mengenal pasti 

masalah dan isu di kawasan kajian dan juga menetapkan objektif kajian.  Bab ini juga 

akan menerangkan skop kajian dan kaedah kajian ini dijalankan. Bab 2 pula 

menerangkan mengenai bahagian teori dan literatur kajian yang akan menerangkan 

definisi serta teori berkaitan. Teori elemen nodus juga ditekankan di dalam bab ini 

bagi menjelaskan elemen nodus yang menjadi tarikan kepada pejalan kaki untuk 

berjalan lantas memberi manfaat terhadap perniagaan di sepanjang laluan tersebut.  

Kajian literatur membentuk dan merupakan asas kepada kajian ini. Manakala Bab 3 

kajian ini adalah khusus untuk menjelaskan tentang kaedah kajian dan mengenai 

data-data yang diperolehi. Bab ini juga menerangkan bagaimana data yang dikumpul 

akan digunakan.   

 

 

Bab 4 kajian akan menerangkan kawasan kajian yang dipilih. Kronologi 

perubahan pembangunan di Jalan Wong Ah Fook membolehkan pengkaji memahami 

keadaan sebelum dan selepas Kompleks Kastam dan Imigresen dipindahkan ke 

kawasan yang lain. Adalah wajar bagi kajian ini meneliti sejarah pembangunan 

perniagaan di Jalan Wong Ah Fook bagi memahami implikasi nodus iaitu kompleks 

tersebut ke atas kawasan perniagaan dan pejalan kaki di Jalan Wong Ah Fook. Bab 5 

kajian akan membincangkan hasil analisis kajian yang dijalankan. Akhir sekali ialah 

Bab 6 iaitu kesimpulan kajian. Bab ini merupakan rumusan terhadap keseluruhan 

kajian yang dijalankan. Seterusnya, bab ini akan merumus kajian secara 

keseluruhannya.  Secara ringkasnya, Carta 1.1 carta alir metodologi kajian. 

Carta 1.1 : Carta Aliran Metodologi Kajian. 

 

Kajian Literatur 
Perancangan Perniagaan, Pejalan Kaki dan 

Elemen Nodus 
 

Objektif 1 
Mengenal pasti 

keadaan perniagaan di 

Jalan Wong Ah Fook 

sebelum dan selepas 

Kompleks Kastam dan 

Imigresen 

pindahkan pada 

tahun 2009 

Objektif 2 
Mengkaji elemen 

nodus ke atas corak 

pergerakan pejalan 

kaki di Jalan Wong Ah 

Fook 
 

Kajian Empirikal 
Kajian melibatkan pengumpulan data-data dan 

maklumat melalui temubual dan soal selidik. 

Analisis 
Memerhatikan Jumlah Pejalan Kaki untuk 

mengetahui corak pejalan kaki dan temuramah ke 

atas peniaga dan pejalan kaki 

Temubual 
Dijalankan ke atas kumpulan fokus 

iaitu peniaga dan pejalan kaki 

Soal Selidik 
Mengandungi soalan berkaitan 

dengan kajian tentang hala tuju 

pejalan kaki 

Kes Kajian 
Kompleks Kastam dan 

Imigresen dan  

Jalan Wong Ah Fook  

Penemuan Kajian 
Mengetahui corak pergerakan pejalan kaki pada tahun 2011 

Kajian Awal 

Mengenal Pasti Masalah dan Isu 

Pembentukan Objektif Kajian 

Kesimpulan Kajian 

Peringkat 

Pertama 

Peringkat 

Kedua 

Peringkat 

Ketiga 

Peringkat 

Keempat 

Peringkat 

Kelima 




